
«Հայաստանի Հանրապետության կառավարության 2010 թվականի սեպտեմբերի 9-ի N 1251-Ն որոշման մեջ փոփոխություն և լրացումներ կատարելու մասին» ՀՀ կառավարության որոշման ընդունման վերաբերյալ

1. Անհրաժեշտությունը
Որոշման նախագծի ընդունումը պայմանավորված է սույն թվականի հոկտեմբերի 6-ին ՀՀ փոխվարչապետի գրասենյակում գույքահարկի վճարման փաստաթղթերի ներկայացման պահանջների մասով վարչարարության բարելավման վերաբերյալ կայացած քննարկման արդյունքներով տրված հանձնարարականի կիրարկումն ապահովելու անհրաժեշտությամբ:

2. Ընթացիկ իրավիճակը և խնդիրները
ՀՀ քաղաքացիական օրենսգրքի (այսուհետ՝ Օրենսգիրք) 135-րդ հոդվածի 2-րդ մասի համաձայն՝ շարժական գույքի նկատմամբ իրավունքները ենթակա են պետական գրանցման միայն օրենքով նախատեսված դեպքերում, նույն հոդվածի 3-րդ մասի համաձայն՝ գույքի նկատմամբ իրավունքների պետական գրանցման կարգը և դրանց գրանցումը մերժելու հիմքերը սահմանվում են օրենքով:
Տրանսպորտային միջոցների պետական գրանցման հետ կապված իրավահարաբերությունները նախատեսված են «Ճանապարհային երթևեկության անվտանգության ապահովման մասին» օրենքի (այսուհետ՝ Օրենք) 13-րդ հոդվածի կարգավորումներով, որի 10-րդ մասը հստակ նախատեսում է այն դեպքերը, երբ տրանսպորտային միջոցի գրանցումը ենթակա է մերժման, մասնավորապես 1-ին կետի համաձայն՝ տրանսպորտային միջոցի նկատմամբ սեփականության իրավունքի պետական գրանցումը մերժվում է, եթե ներկայացված չեն սույն օրենքի 9-րդ հոդվածի 1-ին մասի «ժա» կետի հիման վրա Հայաստանի Հանրապետության կառավարության սահմանած` տրանսպորտային միջոցների պետական գրանցման համար պարտադիր ներկայացվող փաստաթղթերի ցանկով նախատեսված փաստաթղթերը։
ՀՀ կառավարության 2010 թվականի սեպտեմբերի 9-ի N 1251-Ն որոշմամբ (այսուհետ՝ Որոշում) հաստատված 4-րդ հավելվածի 1-ին կետի 6-րդ ենթակետի համաձայն՝ տրանսպորտային միջոցի պետական գրանցման գործողության դեպքում (այդ թվում՝ տրանսպորտային միջոցների միաժամանակյա պետական գրանցման և հաշվառման, ինչպես նաև հաշվառման գործողությունների դեպքում /Որոշման 3-րդ և 5-րդ հավելվածներ/) ի թիվս այլ փաստաթղթերի պարտադիր ներկայացման ենթակա փաստաթուղթ է հանդիսանում տրանսպորտային միջոցի (միջոցների) գույքահարկի պարտավորությունների ամբողջական կատարման մասին տեղեկանքը։
Նշված կարգավորման իմաստով տրանսպորտային միջոցների պետական գրանցման և(կամ) հաշվառման գործողություններ իրականացնող անձը ստիպված է փաստաթուղթ ներկայացնել Ճանապարհային ոստիկանության համապատասխան ստորաբաժանմանն այն մասին, որ պետական գրանցման և(կամ) հաշվառման ներկայացվող տրանսպորտային միջոցի գույքահարկի պարտավորություններն այդ պահի դրությամբ ամբողջությամբ կատարված են։
Նշված փաստաթղթերը տրվում են համայնքների և վարչական շրջանների կողմից, ինչը ժամանակատար է և անհարմարություն է պատճառում պետական գրանցման և(կամ) հաշվառման գործողության մասնակիցներին։
   
3. Կարգավորման նպատակը և բնույթը  
Նախագիծը նպատակ ունի ապահովել սույն թվականի հոկտեմբերի 6-ին ՀՀ փոխվարչապետի գրասենյակում գույքահարկի վճարման փաստաթղթերի ներկայացման պահանջների մասով վարչարարության բարելավման վերաբերյալ կայացած քննարկման արդյունքներով տրված հանձնարարականի կիրարկումն այն իմաստով, որպեսզի օրենսդրությամբ սահմանված՝ պետական գրանցման և(կամ) հաշվառման ներկայացվող տրանսպորտային միջոցի գույքահարկի պարտավորություններն այդ պահի դրությամբ ամբողջությամբ կատարված լինելու հանգամանքի ստուգումն իրականացվի էլեկտրոնային համակարգի միջոցով։
Մասնավորապես, հաշվի առնելով Օրենսգրքով և Օրենքով սահմանված կարգավորումները և այն հանգամանքը, որ ի թիվս այլնի տրանսպորտային միջոցի պետական գրանցման և(կամ) հաշվառման գործողության մերժման հիմք է հանդիասնում տրանսպորտային միջոցի գույքահարկի պարտավորությունների ամբողջական կատարված չլինելու, ինչպես նաև այն, որ որոշակի տեխնիկական պատճառներով ժամանակ առ ժամանակ հնարավոր է ծրագրային համակարգերի խափանում, առաջարկվում է պետական գրանցման և(կամ) հաշվառման ներկայացվող տրանսպորտային միջոցի գույքահարկի պարտավորությունների մասով ամբողջական կատարման մասին տեղեկանք ներկայացնելու պահանջը թողնել, միաժամանակ Որոշմամբ սահմանելով, որ ճանապարհային ոստիկանության ստորաբաժանումները տրանսպորտային միջոցի պետական գրանցման և պետական հաշվառման գործողություններ կատարելիս, տրանսպորտային միջոցի գույքահարկի պարտավորությունների ամբողջական կատարման փաստը հավաստող փաստաթուղթ չեն պահանջում, եթե տրանսպորտային միջոցի գույքահարկի պարտավորությունների ամբողջական կատարման վերաբերյալ տեղեկատվությունը հնարավոր է ստանալ էլեկտրոնային առցանց եղանակով, իսկ Որոշմամբ հաստատված համապատասխան հավելվածների դրույթներով սահմանել, որ պետական գրանցման և(կամ) հաշվառման ներկայացվող տրանսպորտային միջոցի գույքահարկի պարտավորությունների ամբողջական կատրված լինել կամ չլինելու փաստը ստուգվելու է վեբ սերվիզի միջոցոով՝ առցանց հարցման եղանակով։ 

4. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է ՀՀ  ոստիկանության կողմից:

5. Ակնկալվող արդյունքը
Որոշման նախագծի ընդունումը կապահովի տրանսպորտային միջոցի պետական գրանցման և(կամ) հաշվառման գործողության վարչարարության պարզեցում և բարելավում, ինչպես նաև այդ գործողությանը մասնակցող քաղաքացիների և վարչական մարմինների ռեսուրսների տնտեսումը։
«Հայաստանի Հանրապետության կառավարության 2010 թվականի սեպտեմբերի 9-ի N 1251-ն որոշման մեջ փոփոխություն և լրացումներ կատարելու մասին» ՀՀ կառավարության որոշման ընդունմամբ պետական բյուջեում ծախսերի և եկամուտների ավելացում կամ նվազեցում չի նախատեսվում:

ՀՀ ՈՍՏԻԿԱՆՈՒԹՅՈՒՆ
